Darlleniadau Dramatig

Damhegion y Deyrnas
Marc 4: 21-34 
Llefarydd
Dwedodd wrthyn nhw:

Iesu
Ydych chi’n mynd â lamp i mewn i ystafell ac yna'n rhoi powlen drosti neu’n ei chuddio dan y gwely? Na! dych chi’n gosod y lamp ar fwrdd iddi oleuo’r ystafell. Oherwydd bydd popeth sydd wedi ei guddio yn cael ei weld yn glir maes o law. Pob cyfrinach yn dod i’r golwg. Gwrandwch yn ofalus os dych chi’n awyddus i ddysgu!

Llefarydd
Yna aeth yn ei flaen i ddweud:

Iesu
Gwrandwch yn ofalus ar beth dw i’n ei ddweud. Po fwya dych chi’n gwrando, mwya fyddwch chi’n ei ddeall. Dyma sut dych chi’n tyfu yn eich dealltwriaeth. Bydd y rhai sydd wedi deall rhywfaint eisoes yn derbyn mwy; ond am y rhai hynny sydd heb ddeall dim, bydd hyd yn oed beth maen nhw’n meddwl eu bod yn ei ddeall yn cael ei gymryd oddi arnyn nhw.
Llefarydd
Dwedodd Iesu wedyn hefyd: 

Iesu
Dyma i chi ddarlun arall o deyrnasiad Duw. Mae fel ffermwr yn hau had ar y tir. Mae’r wythnosau’n mynd heibio, a'r dyn yn cysgu’r nos ac yn codi’r bore. Mae'r had gafodd ei hau yn egino ac yn dechrau tyfu heb i’r dyn wneud dim mwy. Mae’r ŷd yn tyfu o'r pridd ohono'i hun - gwelltyn yn gyntaf, wedyn y dywysen, a'r hadau yn y dywysen ar ôl hynny. Pan mae’r cnwd o ŷd wedi aeddfedu, mae'r ffermwr yn ei dorri gyda’i gryman am fod y cynhaeaf yn barod.
Llefarydd
Gofynnodd wedyn: 

Iesu
Sut mae disgrifio teyrnasiad Duw? Pa ddarlun arall allwn ni ddefnyddio? Mae fel hedyn mwstard yn cael ei blannu yn y pridd. Er mai dyma'r hedyn lleia un mae'n tyfu i fod y planhigyn mwyaf yn yr ardd. Mae adar bach yn gallu clwydo a chysgodi yn ei ganghennau!

Llefarydd 
Roedd Iesu'n defnyddio llawer o straeon fel hyn i rannu ei neges, cymaint ag y gallen nhw ei ddeall. Doedd e’n dweud dim heb ddefnyddio stori fel darlun. Ond yna roedd yn esbonio'r cwbl i’w ddisgyblion pan oedd ar ei ben ei hun gyda nhw.
Darllenwyr:
Llefarydd, Iesu.  

